
Aya 16 — 18: Ibrahim

Maana

Na Ibrahim pale alipowaambia watu wake: Muabuduni Mwenyezi Mungu na mcheni Yeye. Hayo ni
kheri kwenu ikiwa mnajua. Hakika nyinyi mnaabudu masanamu kinyume na Mwenyezi Mungu na
mnazua uzushi. Hakika mnaowaabudu kinyume cha Mwenyezi Mungu hawamilikii riziki yoyote.
Takeni riziki kwa Mwenyezi Mungu na mumwabudu na mumshukuru; kwake mtarudishwa. Na
kama mkikadhibisha basi zimekwisha kadhibisha umma kabla yenu. Na si juu ya Mtume ila
kufikisha.

Hakika mwito wa Ibrahim (a.s.) ni mwito wa kila Nabii — Ikhlasi katika kila jambo na kuiondoa shirki kwa
sura zake zote, kuamini kuwa Mwenyezi Mungu ndiye mwanzilishi na ndiye mrejeshaji; mkononi mwake
ndio kuna madhara na manufaa. Mwenye kukadhibisha na akaukataa mwito huu atakuwa amejidhulumu

nafsi yake.

Katika kamusi ya Kitabu Kitakatifu, imeelezwa kuwa lbrahim ni mwana wa Tarih kutokana na kizazi cha
Sam bin Nuhu, yeye anatoka katika mji ulio baina ya mito miwili: mto Dijla na mto Furat na kwamba yeye
alikaa hapo miaka 75, kisha akahama pamoja na mkewe na Lut hadi ardhi ya Kanani. Mtungaji wa
Kamusi hiyo anasema: “Haiwezekani kuainisha kwa mpangilio tarehe aliyoishi Ibrahim, lakini yeye
alizaliwa, kulingana na tarehe aliyoielezea Ashir, kuwa ni kwenye mwaka 1996 kabla ya Kuzaliwa Nabii

»

Isa.

Yametangulia maelezo kuhusu Ibrahim katika Juz. 7 (6:74 — 84 , Juz. 16 (19:41 — 50) na Juz. 17 (21:52 —
72).

Je, hawaoni jinsi Mwenyezi Mungu anavyoanzisha uumbaji na kisha akaurudisha. Hakika hayo

kwa Mwenyezi Mungu ni rahisi.

Sema: Tembeeni katika ardhi na tazameni jinsi alivyoanzisha kuumba, kisha Mwenyezi Mungu
ndiye atakayeumba umbo la baadaye. Hakika Mwenyezi Mungu ni Muweza juu ya kila kitu.

Humwadhibu amtakaye, Na humrehemu amtakaye; na kwake mtapelekwa.

Wala nyinyi si wenye kushinda ardhini wala mbinguni. Wala hamna mlinzi wala msaidizi

isipokuwa Mwenyezi Mungu.

Na wale ambao wamezikanusha Ishara za Mwenyezi Mungu na kukutana naye. Hao wamekata
tamaa na hao watakaopata adhabu chungu.

Basi halikuwa jawabu la watu wake ila ni kusema: Muuweni au mchomeni moto! Mwenyezi Mungu

akamwokoa na moto. Hakika katika halo kuna ishara kwa watu wanaoamini.

Na alisema: Hakika nyinyi mmeyashika masanamu badala ya Mwenyezi Mungu kwa mapenzi
baina yenu katika maisha ya dunia. Kisha siku ya Kiyama mtakataana nyinyi kwa nyinyi na

mtalaniana nyinyi kwa nyinyi. Na makazi yenu ni motoni wala hamtapata wa kuwanusuru.

Akamwamini Lut na akasema: Hakika mimi ninahamia kwa Mola wangu. Hakika Yeye ni mwenye

nguvu mwenye hekima.

Na tulimtunukia yeye Is-haq na Ya'qub na tukajaalia katika kizazi chake Unabii na Kitabu na
tukampa ujira wake katika dunia. Naye hakika katika Akhera, bila shaka atakuwa katika wema.

